
1939–1945
Memorias e regurdientschas

■ Regurdientschas alla 2. Uiara
mundiala dat ei biaras. Mintga tat, tat-
ta, urat ed uratta che savess raquintar
enzatgei: seigi quei dad experien-
tschas primaras, dallas novitads quo-
tidianas da quels gis ni dad aventuras
ch’enconuschents han passentau. 75
onns suenter l’entschatta dall’uiara
gronda, cura che la generaziun da per-
detgas dil temps sesminuescha plaun
plaunet, eis ei ton pli impurtont che la
memoria seigi adina presenta e resti
palpabla per las generaziuns pli giu-
vnas. Seregurdar san ins sin diversas mo-
das. La pli enconuschenta varianta ei la
regurdientscha persunala. En connex
culla 2. Uiaramundiala ei la cultura dalla
memoria individuala enorma: anteriurs
perschuniers dils camps da concentra-
ziun seregordan, schuldaus dils Alliai,
denton era funcziunaris dallas pussonzas
dall’axa han scret lur memoiras, fugitivs,
survivents e confamiliars han publicau
lur experientschas. Tuts enconuschan il
pli popular diari dil mund, «das Tage-
buch der Anne Frank», ni l’autobiografia
da Primo Levi «Se questo è un uomo»
ch’ei dil reminent era vegnida translatada
per romontsch dad Ursicin G. G. De-
rungs.

In exempel recent per regurdien-
tschas individualas ei il film «e Rail-
way Man», actualmein da veser sin

mintga tenda da kino. In drama auto-
biografic digl anteriur officier britannic
Eric Lomax, giugaus da Colin Firth. La
historia captivonta raquenta dil destin
da Lomax, e cun el da ver 60 000 auters
perschuniers d’uiara ch’ein vegni pigliai
dils Giapunes e duvrai sco forzas da la-
vur per la fabricaziun dad ina lingia da
viafier denter Burma e la Tailanda – ter-
ritoris conquistai dils Giapunes duront
la 2. Uiara mundiala. Lomax, enga-
schaus sco inschignier tier la construc-
ziun dalla «Death-Railway», la viafier
dalla mort che porta siu num pervia dal-
las ver 100 000 vetas ch’ei ha custau da
baghegiar ella, vegn torturaus tochen sil
pugn da mort, perquei ch’el haveva de-
signau in plan dalla lingia da tren. Ils ini-
mitgs giapunes cartevan buc ad el ch’el
hagi designau quei plan mo per diever
privat sco entusiast da trens. Il film da
JonathanTemplitzki, sebasond sill’auto-
biografia dad Eric Sutherland Lomax,
cumparida igl onn 1995, demuossa las
difficultads che regurdientschas ed expe-
rientschas san caschunar. Impurtont eis
ei denton tuttina da passar en dialog cul-
las memorias per saver sereconciliar cul
vargau.

Immediat suenter il 1945 ei la cultura
da regurdientscha sededicada primar-
mein a singulas persunas. Pli e pli ein
denton era entiras gruppaziuns cun ba-

segns da seregurdar s’annunziadas. A ca-
schun dad in’excursiun historica a Berlin
han studentas e students dall’Universi-
tad da Berna giu la caschun dad intercu-
rir la politica e la cultura da seregurdar
alla 2. Uiara mundiala sin territori tu-
destg, cunzun egl intschess da Berlin. Ils
resultats paran a mi remarcabels: pertgei
mo il fatg che las diversas gruppaziuns et-
nicas e socialas eran pertuccadas da dis-
famaziun, persecuziun e schizun extirpa-
ziun entras ils Nazis ha buca menau au-
tomaticamein ad ina cultura da regur-
dientscha eguala. Ferton che la regur-
dientscha al Holocaust ei beinveseivla el
marcau da Berlin ed ha anflau in liug da
seregurdar prominent – pli pauc che 100
meters naven dil Brandenburger Tor – ei
la regurdientscha alla persecuziun dils
homosexuals, Sinti e Romas, impedi,
inimitgs politics e biaras autras gruppa-
ziuns pli umeins invisibla sch’ins ha buca
la savida nua che tgei monuments sesan-
flan.

Ins pudess manegiar che schizun la
cultura da seregurdar seigi dominada
dalla politica e da lobissem. Ch’il sere-
gurdar seigi denton impurtonts han era
quels viu. Aschia anflan ins egl entirmar-
cau da Berlin monuments e memorias
che regordan al temps il pli stgir ella hi-
storia tudestga – ins sto mo arver ils egls.

Giuanna Beeli

Il monument per las unfrendas dil Holocaust a Berlin. Sin in intschess da 19 000 meters quadrats seregordan ins als crims dil regime
dils Nazis. FOTOS MAD

Nova schanza per giuvens e
giuvnas ch’han gust da scriver!

DA FLAVIA HOBI

Dapi la finiziun da la gasetta
da giuventetgna «Punts» na

dat i betg pli ina plattafurma per
giuvens Rumantschs nua ch’els
avessan la pussaivladad da scriver
tge ch’occupa els, opiniuns u sim-
plamain istorgias or da lur min-
tgadi. Sch’ins resguarda che nos
rumantsch è ina da las quatter lin-
guas naziunalas qua en Svizra è
quai detg trist – u betg!?

Nus da la GiuRu (Giuven-
tetgna Rumantscha) avain

perquai lantschà in nov project en-
semen cun La Quotidiana. La fina-
mira da quest project è ch’i vegn
mintga emprim venderdi dal mais
publitgà ina pagina cun artitgels
scrits da giuvens e giuvnas Ruman-
tschas. Trametter pon ins ses text
mintga giada fin ils 20 dal mais a
l’adressa flavia.hobi@bluewin.ch.

Saja quai intervistas, columnas, re-
portaschas en ils differents idioms
– nus essan averts per tut. Sche
quests artitgels vegnan anc accum-
pagnads d’in maletg u d’ina foto-
grafia è quai anc meglier.

Igl è ina pitschna entschattach’ha anc grond potenzial da
crescher. Ma perquai duvrain nus
igl agid da tut ils giuvens e tut las
giuvnas ch’han gust da scriver u
era simplamain da trametter in
maletg spezial cun ina curta de-
scripziun.

Ifa grond plaschair da pudair pre-schentar en questa ediziun la
premiera da nossa pagina «vuschs
giuvnas». Jau giavisch bun diverti-
ment ed en num da l’entira Giu-
Ru ma legrel jau sin blers artitgels
variants, interessants e divertents
da vuschs giuvnas or da tut las re-
giuns!

Rumauntsch. E tü?
Mia prüma lecziun

alla scoula chantunela:
«Allegra, Angelina, fo plaschair.»
Magister: «Ma con bi da puder beneven-
tar in’Engiadinesa tier nus.»
Scolars: «Tgei has getg?»

Spetter sül tren a Tusaun:
«Chau mamma, sto bain. Hai, grazcha,
hai eir a te. Chau, Chau» Tut. Tut. Tut.
«Entschuldigung, welche Sprache war
das eben?»
«Romanisch.»
«Das finde ich ja toll! Meine Nachbarin
in Deutschland kommt auch aus Rumä-
nien.»
«Ah ja.»

Discuors pertuochaunt nossa
staunza da WG cha nus dains a fit:

«Chau Fadri, fo plaschair, Angelina.»
«I kann kai Romanisch.»
«Ach ve uossa. Tü est bain da Zernez?!»
«Hai schon, ma jou nu sa uschè bain ru-
mauntsch.»
«Que nu dependa.Tü poust gugent avair
la staunza.Ma:Davent dad uossa discur-
rins rumauntsch. Bainvgnieu.»

Ziev’il concert dal Chor Rumantsch
in üna bar cun mi’amia Alexandra:

«I han nüd verstanda, aber ier händ
schön gsunga.»
«Haha.»
«I will Romanisch lärna.»
«Das loht sich schumacha, lura discuorri
uossa be pü auncha rumauntsch cun
te…»
«Guat.Wia sait ma ‘guat’ uf romanisch?»
«Bun.»
«Bun.»
Lura vains ris.

Ün’eivna pü tard illa listessa
Bar racho cun Alexandra:

«Wenn du aber jetzt ins Engadin züg-
lisch, isch das jo blöd wegamRomanisch
lärna.»
«Jo schu…» (wais bado? Discuorrer be
rumauntsch cun qualchün chi discuorra
turas-ch drouva dusziplina, chi’mmaun-
cha.)
«Machamar an Youtube-Chanel zum
Romanisch lerna?»
«Bun.»
«Taufamar na Staubsuger…»
«Tschütschapuolvra.»
«Bun.»
(Nus lavurains diligiaintamaing vi da
nos Chanel. Dalum cha nus vains vains
ün prodot, saintis da nus.)

In sortida a San Murezzan:
«Hey. Wer bisch denn du?»
«Angelina, Chau.»
«Ah jo stimmt, du bisch doch dia wo im
Summer Matur agmacht hät?»
«Jo stimmt. Was machsch du?» (Eau ri
ün poin, pervi ch’el am plascha.)
«I schaffa uf am Bau und wohna in Be-
ver.»
«Ma lura discuorrast rumauntsch?»
«Ma nai. Romanisch? Du puur.»
Eau am storg e vegn.

Eau decler a mieus conscolars fisica:
«Tü stoust tour la spessezza dad aier per
quist quint.»
«Hä? Dad aier?»
«Ma hai, bain cler!»
«Aber daco prens ti ceu la spessezza dad
ovs?»
«Ahaha Luft e na övs.»
(Nus vains tuots fat üna buna nota illa
clausura.) Alina Müller

Svoular
■ Quantas jadas ch’eu sun statta sün
üna blaisch, m’insömgiond da stender
our mia bratscha e svoular davent.
Quantas jadas ch’eu n’ha contemplà ils
utschels preschantand lur svouls acroba-
tics partind pel süd,m’insömgiand da far
part, svoular cun els, davent.

Quantas jadas ch’eu sun statta illas
sbischas fraidas, m’insömgiand ch’ellas
am tschüffan ed am portan cun ellas, sü,
davent.

E quantas jadas am vegn tuot in ün
dandet adimmaint ch’eu nu possed las

alas bsögnaivlas per am dozar vi e sü, sü
e davent. Eu nu’m poss dozar in ajer. I
nu’m es pussibel da mütschir in sü, eu
n’ha da star culs peis sün terra franca, nu
poss ir davent.

Ma qua am impla dandettamaing ün
sentimaint da pasch e furtüna. Na, eu nu
sun abla da svoular, eu na.Mameis söm-
mis bain. Els rivan da’s stender i’l infinit
in ün mond ester ed etern, sü e sü, sü e
davent.

E quai es quai chi’m renda furtünada,
mincha di. Natalia Salzgeber

